
RAQAMLI TEXNOLOGIYALAR 
ASOSIDA RAQAMLI 
EKOTIZIMLAR VA ULARNING 
BIZNES-JARAYONLARGA 
TA’SIRINI  ANIQLASHGA  ILMIY 
QARASHLAR TAHLILI

Suvanova Dilnoza Dilmurod qizi
Biznes va tadbirkorlik oliy maktabi
ORCID: 0009-0004-2615-3360

Annotatsiya: Ushbu maqolada raqamli ekotizimlar kontseptsiyasi va ularning biznes jarayonlarini tashkil etishdagi ahamiyati 
muhokama qilinadi. Raqamli ekotizimlarning iqtisodiyot, bank sektori va ijtimoiy tizimlarga ta’siri, shuningdek, yangi 
biznes-modellarni rivojlantirishdagi vosita sifatida tutgan o‘rni tahlil qilinadi. Raqamli transformatsiyaning muvaffaqiyati 
texnologik integratsiya, ma’lumot almashinuvi va innovatsion yondashuvlarga bog‘liqligi ko‘rsatiladi. Maqolada o‘z-o‘zini 
tashkil etuvchi raqamli ekotizimlarning ishlash tamoyillari, ularning operatsion samaradorlikni oshirish, yangi bozorlarni 
ochish va tashkilotlarning raqobatbardoshligini ta’minlashdagi o‘rni yoritiladi. Bank sektorida raqamli texnologiyalarni joriy 
etish, sun’iy intellekt va robot texnologiyalari kabi ilg‘or yechimlarning ahamiyati keng ko‘lamda o‘rganilgan.

Kalit soʻzlar: raqamli ekotizim, biznes jarayonlar, integratsiya, texnologik platformalar, raqamli transformatsiya, innovatsion 
texnologiyalar, raqamli platformalar, avtomatlashtirish, hamkorlik.

Abstract: This article analyzes the concept of digital ecosystems and their importance in organizing business processes. It 
examines the impact of digital ecosystems on the economy, banking sector, and social systems, as well as their role as a 
tool for developing new business models. It emphasizes that the success of digital transformation depends on technological 
integration, data exchange, and innovative approaches. The article also explores self-organizing digital ecosystems, 
their operational mechanisms, and their contributions to improving operational efficiency, opening new markets, and 
ensuring organizational competitiveness. Additionally, it provides an in-depth discussion on the implementation of digital 
technologies in the banking sector, the significance of artificial intelligence, robotics, and other advanced solutions.

Key words: digital ecosystem, business processes, integration, technological platforms, digital transformation, innovative 
technologies, digital platforms, automation, collaboration.

Аннотация: В данной статье анализируется концепция цифровых экосистем и их значение в организации бизнес-
процессов. Рассматривается влияние цифровых экосистем на экономику, банковский сектор и социальные 
системы, а также их роль как инструмента для развития новых бизнес-моделей. Отмечается, что успех цифровой 
трансформации зависит от технологической интеграции, обмена данными и инновационного подхода. Также 
исследуются самоорганизующиеся цифровые экосистемы, их механизмы работы, а также их вклад в повышение 
операционной эффективности, открытие новых рынков и обеспечение конкурентоспособности организаций. Кроме 
того, подробно рассматривается внедрение цифровых технологий в банковской сфере, значение искусственного 
интеллекта, робототехники и других передовых решений.

Ключевые слова: цифровая экосистема, бизнес-процессы, интеграция, технологические платформы, цифровая 
трансформация, инновационные технологии, цифровые платформы, автоматизация, сотрудничество.

K I R I S H
O‘zbekistonda bugungi kunda iqtisodiyotning barcha tarmoqlarini samarali boshqarishga raqamli 

texnologiyalarni joriy qilish masalalari iqtisodiy islohotlarning bir bo‘lagi sifatida namayon bo‘lmoqda. Bunday 
islohotlarni amalga oshirishning xuquqiy asoslari yaratilgan bo‘lib, O‘zbekiston Respublikasi Prezidentining 2022-
yil 28-yanvardagi “2022 – 2026-yillarga mo‘ljallangan yangi O‘zbekistonning taraqqiyot strategiyasi to‘g‘risida”gi 
PF-60-sonli1 Farmoni da “davlat-xususiy sheriklikni kengaytirish hamda raqamli texnologiyalarni boshqaruv 
jarayonlariga keng joriy etish, hududlarni va iqtisodiyot tarmoqlarini rivojlantirish bo‘yicha vazifalarni hal qilishda 
barcha darajadagi davlat boshqaruvi organlari hududiy boshqarmalarining samarali ishini, shu jumladan raqamli 
texnologiyalarni joriy qilgan holda tashkil etish, raqamli texnologiyalarga ixtisoslashtirilgan alohida zamonaviy 
talablarga javob beradigan axborot texnologiyalari sohasida ta’limdan ishlab chiqarishgacha bo‘lgan yaxlit 
zanjir yaratishni ko‘zda tutuvchi IT-Klasterlar faoliyatini yo‘lga qo‘yish kabi vazifalarning belgilanganligi raqamli 
ekotizimlar biznes jarayonlarning yangi metodologiyasi bilan o‘zaro bog‘liqligini ta’minlash masalasi iqtisodchi 
olimlarning diqqat markaziga aylanmoqda.

Bu esa tizimli yondashuv, konvergensiya, o‘zaro aloqa va hamkorlik usullariga asoslanishini hamda raqamli 
ekotizimni yaratishni talab qilmoqda. Raqamli ekotizimlarni yaratish iqtisodiyotning iste’mol segmentidan 
boshlanib, ko‘plab ishtirokchilarni, axborot xizmatlari va biznes jarayonlarini birlashtirishga mo‘ljallangan 
kompleks loyihalar ishlab chiqish bilan bog‘liq. Asosiy qiymat negizida o‘zaro manfaat yotadi. Loyihalar 
integratsiya xizmatlari, yagona markazlar va yagona texnologiya platformalari kabi elementlarni o‘z ichiga oladi.

M A V Z U G A  O I D  A D A B I Y O T L A R  S H A R H I
Mavzu bo‘yicha iqtisodchi olimlarning turli manbalardagi tahlili shuni ko‘rsatadiki, bir qator mualliflar o‘z 

tadqiqotlari va ilmiy nashrlarida raqamli ekotizimning turli jihatlarini o‘rganib, uning iqtisodiyot, bank sohasi, 
ijtimoiy sohalar va energetika tizimlariga ta’sirini tahlil qilgan. O‘zbek iqtisodchi olimlaridan A.G‘ulomovaning 
“Bank xizmatlarida raqamli texnologiyalar va raqamli ekotizim” nomli ishlarida tijorat banklarida raqamli 
texnologiyalarni joriy etish, yangi bank mahsulotlarini taklif qilishda innovatsion faoliyatni tashkil etish hamda 
moliyaviy texnologiyalarga investitsiya kiritish orqali moliyaviy xizmatlarning innovatsion loyihalari ko‘rib chiqilgan 
[3]. Boshqa bir iqtisodchi olim o‘z asarlarida zamonaviy raqamli ekotizimni yagona raqamli platformada turli xil 
mahsulotlar va xizmatlarni taqdim etuvchi tizim sifatida tasvirlaydi [4].

Biznes jarayonlardagi ekotizim konsepsiyasi mijoz uchun umumiy qiymat bilan bog‘liq bo‘lgan bir nechta 
xizmatlarning bitta foydalanuvchi interfeysga qo‘shilishi qator qulayliklar yaratadi [5]. F. Karakas o‘zining 
“Welcome to World 2.0: the New Digital Ecosystem” nomli ilmiy ishida “World 2.0” tushunchasini kiritadi va uni 
interaktiv, yuqori darajada bog‘langan, immersiv, hamkorlikka asoslangan onlayn ekotizim sifatida ta’riflaydi 
[6]. Bu yondashuv biznes, texnologiya va innovatsiyalar sohasida yangi strategiyalarni ishlab chiqish uchun 
menejerlar va mutaxassislarga yangi nuqtai nazar va integratsiyalashgan ko‘rinishni taqdim etadi.

Wenbin Li, Youakim Badr va Frédérique Biennier o‘zining “Digital Ecosystems: Challenges and Prospects” 
nomli ilmiy asarida raqamli ekotizimlarni biologik ekotizimlarga o‘xshash tarzda o‘zini o‘zi tashkil etuvchi, 
kengayuvchan va barqaror tizimlar sifatida tasvirlaydi [7]. Bundan tashqari, Arnoud De Meyer va Peter J. 
Williamson o‘zlarining tadqiqotlarida an’anaviy ta’minot zanjirlarini boshqarishdan farqli o‘laroq, ekotizimlarni 
rivojlantirish uchun yangi yondashuvlarni taklif qiladilar. Ular kompaniyalar “buyruq va nazorat” uslubidan voz 
kechib, hamkorlarni jalb qilish, o‘rganish jarayonlarini rag‘batlantirish va tarmoqning umumiy sog‘lig‘ini qo‘llab-
quvvatlash strategiyalarini qo‘llashlari kerakligini ta’kidlaydilar [8]. Iqtisodchi olimlardan yana biri raqamli ekotizim 
– bu davlat, xo‘jalik subyektlari va boshqa korxona hamda tashkilotlar uchun ularning o‘zaro foydalanishlarini 
ta’minlovchi yagona tizimdir degan fikrni bildiradi [9].

Alibaba Group, Amazon, ARM, Athenahealth, Dassault Systèmes S.E., The Guardian, Rolls-Royce va 
Thomson Reuters kabi kompaniyalar misolida ekotizimlarni yaratish va boshqarish bo‘yicha amaliy qadamlar 
ko‘rsatilgan. Ushbu yondashuvlar kompaniyalarga tezkor innovatsiyalarni amalga oshirish, yangi qiymat 
manbalarini ochish va tashkilotning moslashuvchanligini oshirish imkonini beradi.

Fikrimizcha, raqamli ekotizim – bu kompaniyalar, startaplar, davlat tashkilotlari, xo‘jalik subyektlari, 
iste’molchilar, tashkilotlar va foydalanuvchilarning o‘zaro bog‘langan raqamli texnologiyalar, platformalar, 

1	 O‘zbekiston Respublikasi Prezidentining 2022 yil 28 yanvardagi “2022 - 2026 yillarga mo‘ljallangan yangi O‘zbekistonning taraqqiyot 
strategiyasi to‘g‘risida”gi PF-60-sonli Farmoni. https://lex.uz/docs/-5841063 

xizmatlar, murakkab, dinamik hamkorlik tizimidir. Bu ekotizimda har bir ishtirokchi raqamli infratuzilma orqali 
ma’lumot almashadi, hamkorlik qiladi va qo‘shimcha qiymat yaratadi. Uning xususiyatlari birinchidan, o‘zaro 
bog‘langanlik – ya’ni, turli raqamli qurilmalar, tizimlar va platformalarning integratsiyasi; ikkinchidan, modullik 
va moslashuvchanlik – bunda ekotizimga yangi ishtirokchilar va texnologiyalar oson qo‘shilishi mumkin; 
uchinchidan, ma’lumot oqimi – bu barcha ishtirokchilar o‘rtasida real vaqtda ma’lumot almashuvini ta’minlaydi; 
to‘rtinchidan, innovatsion muhit – bunda yangiliklarni joriy qilish va raqobatbardoshlikni oshirish imkoniyati 
tug‘iladi; va beshinchidan, qo‘shimcha qiymat zanjiri – bunda mahsulot yoki xizmatning turli bosqichlarida 
ishtirokchilar qiymat yaratadi.

T A D Q I Q O T  M E T O D O L O G I YA S I
Maqolada kuzatuv, abstrakt-mantiqiy fikrlash, tizimli tahlil, taqqoslash va iqtisodiy sharhlash usullaridan 

foydalanilgan.

T A H L I L  V A  N A T I J A L A R
Raqamli ekotizimlar kontseptsiyasi tobora murakkab va o‘zaro bog‘liq bo‘lib borayotgan tizimlar haqida 

yangi fikrlash usuli sifatida tavsiflanadi [10]. Raqamli ekotizim yangi, ko‘p tarmoqli tushuncha bo‘lib, uni aniqlash 
murakkab jarayon. Keltiriladigan mezonlarga (masalan, ekologiya, iqtisod va texnologiya) qarab bir nechta 
ta’riflarda o‘z ifodasini topadi, bu esa tushunchani anglashni yanada murakkablashtiradi.

Raqamli ekotizimning eng keng qamrovli ta’riflaridan biri ekologik nuqtai nazardan bayon qilinganda 
quyidagicha bo‘ladi: “Raqamli ekotizim – raqamli turlar yoki raqamli komponentlar bilan toʻldirilgan raqamli muhit 
boʻlib, ular dasturiy ta’minot komponentlari, ilovalar, xizmatlar, bilimlar, biznes jarayonlar va modellar, oʻquv 
modullari, shartnomalar va boshqa elementlar boʻlishi mumkin [11].” Raqamli komponent – bu tilda ifodalangan 
(rasmiy yoki tabiiy), raqamlashtirilgan va ekotizim ichida uzatiladigan hamda odamlar yoki kompyuterlar 
tomonidan qayta ishlanishi mumkin bo‘lgan har qanday foydali g‘oya. Raqamli ekotizim uning tarkibiy 
qismlarining tavsifi, tarkibi, evolyutsiyasi, integratsiyasi, almashuvi va taqsimlanishini qo‘llab-quvvatlaydigan 
infratuzilmaga ega.

Iqtisodiy nuqtai nazardan, raqamli ekotizim biznes tarmoqlari, mintaqaviy iqtisodiyotlar, sohalar dinamikasi va 
axborot-kommunikatsiya texnologiyalari (AKT) integratsiyasini tushunish uchun konseptual ko‘rinishda namoyon 
bo‘ladi [12]. Bu jarayon raqamli texnologiyalarning biznes jarayonlarini qanday o‘zgartirayotgani, operatsiyalarni 
optimallashtirayotgani va innovatsiyalarni rag‘batlantirayotgani haqida keng qamrovli yondashuvni taqdim 
etadi. Texnologik nuqtai nazardan esa raqamli ekotizimlarga biologik ekotizimlarning raqamli analoglari sifatida 
qaraladi, ular mustahkam, o‘z-o‘zini tashkil etuvchi va murakkab dinamik muammolarni avtomatik ravishda hal 
qilishga qodir bo‘lgan kengaytiriladigan sxema hisoblanadi [13].

Raqamli ekotizim biznes va texnologiyalar o‘rtasida o‘zaro foydali munosabatni rivojlantirib, iqtisodiy 
subyektlarni nafaqat raqobatlashishga, balki birgalikda o‘sishga undaydi. Bu, o‘z navbatida, samaradorlikning 
oshishi, yangi bozorlarning yaratilishi va innovatsion salohiyatning rivojlanishiga olib keladi va zamonaviy 
iqtisodiy landshaftni shakllantiradi.

Yuqorida berilgan ta’riflar raqamli ekotizimni turli nuqtai nazardan yoritib beradi. Ushbu ta’riflarga asoslanib, 
bir yaxlit ko‘rinish va ko‘p tarmoqli istiqbolni hisobga oladigan ta’rifni bersak bo‘ladi. Raqamli ekotizim – bu raqamli 
muhit jarayonida hamkor tashkilotlarning o‘zaro birlashishi natijasida yuzaga kelgan, o‘zini o‘zi tashkil etuvchi 
infratuzilma bo‘lib, ochiq va moslashuvchan texnologiyalar hamda evolutsion biznes modellar majmuasidir.

Raqamli ekotizimni tashqi va ichki aktivlarga ajratish, tashkilotning raqamli transformatsiyasini tushunishda 
va boshqarishda muhim hisoblanadi. Bu taqsimot orqali tashkilot ichki va tashqi aktivlarini yaxshiroq boshqarib, 
raqamli strategiyani optimallashtirish imkoniyatiga ega bo‘ladi (1-rasm).

Mamlakatimizda tijorat banklarida raqamli ekotizimning rivojlanishi bank xizmatlarining axborot dasturlarining 
so‘nggi yillardagi asosiy tendensiyalaridan biriga aylandi. Bunga yaqqol misol sifatida “O‘zsanoatqurilishbank” 
ATBda “KPMG Audit” MCHJ tashkiloti ko‘magida ishlab chiqilgan “IT yo‘nalishining 5 yillik strategiyasi”ni keltirish 
mumkin. Bu strategiya doirasida raqamli bank ekotizimini yaratish, yuqori sifatli IT xizmatlaridan foydalanish, 
avtomatlashtirish jarayonlarini to‘liq amalga oshirish, biznes yo‘nalishlar uchun zarur dasturlarni joriy qilish kabi 
maqsadlar belgilangan.

1-rasm. Raqamli ekotizim aktivlar sifatida taqsimlanishi2.

Hozirgi kunda banklar faoliyatida raqamli transformatsiya jarayonlarini amalga oshirishda katta ma’lumotlar 
bazasi, ma’lumotlarni tahlil qilish, sun’iy intellekt va robot texnologiyalaridan keng foydalanilmoqda. Shuningdek, 
bugungi kunda banklar faoliyatida raqamlashgan tizimga o‘tkazish bo‘yicha quyidagi bir qancha ishlar amalga 
oshirilib kelinmoqda:

- Xalqaro plastik kartalarni emissiya qilish va ularga xizmat ko‘rsatish maqsadida “WAY4” platformasiga 
asoslangan zamonaviy yangi protsessing markazi ishga tushirilgan;

- “Kredit karta” mahsuloti taqdim etilgan;
- Mijoz tomonidan mablag‘larni konvertatsiya qilish jarayoni avtomatlashtirilgan;
- Moliyaviy menejment ishlarini avtomatlashtirish yo‘nalishida Germaniyaning “SAP” kompaniyasi dasturi 

(O‘rta Osiyoda birinchilardan bo‘lib) ishga tushirilgan;
- “FIS Collection” dasturi yordamida jismoniy shaxslarning kredit qarzlarini undirish jarayonlari 

robotlashtirilgan va avtomatlashtirilgan;
- Bank tizimida ma’lumotlarga ishlov berish, saqlash va chuqur tahlil qilishga qaratilgan “Data Warehouse” 

(DWH) va “Business Intelligence” tizimi joriy etilgan;
- Mijozlarga banklarning barcha filiallarida xizmat ko‘rsatish uchun Yagona MFO tizimiga to‘liq o‘tkazilgan;
- Mijozlar xorijga o‘tkazgan mablag‘larini kuzatib borishlari uchun “SWIFT GPI” xizmati ishga tushirilgan;
- Xodimlarga KPI asosida haq to‘lash tizimi joriy qilinib, bu tizim avtomatlashtirilgan;
- Mijozlar Face ID orqali identifikatsiya qilinishi ta’minlangan;
- “JOYDA” mobil ilovasi yordamida onlayn omonatlarni rasmiylashtirish, kartalarni boshqarish va elektron 

savdo maydonchasidan foydalanish imkoniyati yaratilgan;
- Tadbirkorlar uchun biznes dasturlar taqdim etilib, 24/7 rejimida onlayn kredit ajratish, depozit qabul qilish 

va valyuta operatsiyalarini amalga oshirish imkoniyati yaratilgan;
- Aholi bilan aloqani osonlashtirish uchun “Telegram” messenjerida bot dasturlari ishga tushirilgan;
- Sun’iy intellekt (AI)ning “Machine learning” va “Anomaly detection” modellaridan foydalanish yo‘lga 

qo‘yilgan.
Bank raqamli ekotizim jarayonining asosiy ishtirokchisi hisoblanadi, chunki boshqaruv jarayonlarini 

raqamlashtirish, infratuzilma, inson omili, investitsiya jarayonlari va turli xil inqiroz davrlarini yengib o‘tgan ko‘p 
tajribaga ega bo‘lgan tashkilot sifatida faoliyat yuritadi.

Raqamli iqtisodiyot ishlab chiqarish jarayoni ishtirokchilari o‘rtasidagi o‘zaro munosabatlar tuzilmasiga 
sezilarli o‘zgarishlar kiritadi. Bu jarayon raqobat kuchlarini tahlil qilish yondashuvini o‘zgartirib, ekotizim 
asosidagi hamkorlik va raqamli platformalarning rivojlanganlik darajasiga ko‘proq e’tibor qaratadi. Hamkorlikning 

2	  Tahliliy ma’lumotlar asosida muallif tomonidan ishlab chiqilgan.

resurslarni ta’minlashdagi tahlili asosida ijobiy samaralarga erishish uchun hamkorlik prinsiplariga asoslaniladi. 
Korxonaning raqobatbardoshligi esa ishlab chiqilgan biznes-modelning mazmuni, resurslarni ta’minlash 
sxemalari va boshqa ishtirokchilar bilan o‘zaro aloqalarni hisobga olgan holda baholanadi. Bu esa korxonani 
barqaror rivojlantirishni ta’minlashda muhim ahamiyatga ega.

Shundan kelib chiqib, raqamli ekotizimda biznes jarayonlarni birlashtirish (integratsiya) tushunchasi muhim 
ahamiyatga ega bo‘lib, u turli biznes jarayonlarini yagona tizimga uyg‘unlashtirish orqali samaradorlikni oshirish 
va umumiy maqsadlarga erishishni ta’minlaydi.(2-rasm)

2-rasm. Raqamli ekotizimda biznes jarayonlarning birlashuv jarayoni3.

Biznes jarayonlarning birlashuvi raqamli texnologiyalar yordamida turli bo‘limlar, tizimlar yoki tashkilotlar 
o‘rtasida uzviy aloqani ta’minlaydi. Integratsiya tufayli barcha ma’lumotlar real vaqt rejimida yangilanadi va 
barcha ishtirokchilar uchun ochiq bo‘ladi. Bu jarayon tashkilotning ichki va tashqi faoliyatida qaror qabul 
qilishni yanada osonlashtiradi. Jarayonlarni birlashtirish orqali mijozlarga bir joyda turli xizmatlarni ko‘rsatish 
imkoniyati yaratiladi. Mazkur jarayonlar natijasida boshqaruv sifatini oshirish, resurslardan samarali foydalanish 
va hamkorlik asosida raqobatbardosh afzalliklarga erishish uchun yangi biznes-model va platforma asosidagi 
ekotizim yondashuvlariga o‘tish zarurati shakllanadi.

X U L O S A  V A  T A K L I F L A R
Raqamli ekotizimlar tashkilotlar va sohalar faoliyatini tubdan o‘zgartiruvchi asosiy kuch bo‘lib, ularning 

tarkibiy qismlari bo‘lgan texnologik platformalar, ma’lumotlar almashinuvi va integratsiya tizimlari hamkorlikning 
yangi darajasini ta’minlaydi. Raqamli ekotizimlarni shakllantirish innovatsion texnologiyalarni tatbiq etish, 
resurslarni samarali boshqarish va yangi biznes-modellarni rivojlantirish uchun poydevor yaratadi.

Xususan, O‘zbekiston tijorat banklari misolida raqamli transformatsiyaning natijalari tahlil qilinganda, 
banklar faoliyatida sun’iy intellekt, katta ma’lumotlar tahlili va boshqa raqamli vositalarni joriy qilish bo‘yicha 
qator amaliy qadamlar ko‘rsatilgan. Umuman olganda, raqamli ekotizimlar nafaqat biznes jarayonlarni 
optimallashtirish, balki iqtisodiyotning turli segmentlarida barqaror rivojlanish va samaradorlikni oshirish uchun 
ham muhim vosita ekanligini ta’kidlaydi. Mazkur maqola raqamli transformatsiya jarayonlarining ilmiy va amaliy 
jihatlarini chuqurroq tushunishga xizmat qiladi.

